
ГЛОБАЛЛАШУВ ЖАРАЁНЛАРИ ВА ХАЛҚАРО ТЕРРОРИЗМ
Жаҳон миқёсида тараққиётнинг янги ва янги босқичларга кўтарилаётган бир пайтда “XXI аср вабоси” дея таърифланган халқаро терроризм авж олиб, бир неча юз минглаб кишилар ҳаётига жиддий хавф солмоқдаки, таниқли давлат арбобларидан бири У.Черчилль бу ҳақда жиддий огоҳлантирган эди: “Биз иккинчи жаҳон урушида ғалаба қозондик, биз вабо, ўлат ва грипп каби касалликларни енгдик. Афсуски, инсонлар ўртасидаги адоват ва терроризмни йўқота олмадик”. Дарҳақиқат, цивилизациянинг тақдири ўтган ярим аср олдин ҳам, ҳозир ҳам кўп жиҳатдан ана шу терроризм муаммосини ҳал этиш боғлиқ бўлиб қолди. Зеро, ҳар қандай тараққиёт, инсон фаровонлиги заминида жамиятдаги тинчлик, осойишталик, ижтимоий-сиёсий барқарорлик ётади. 
Терроризм юксак маънавий тамойилларга зид равишда ёвуз мақсадлар йўлида куч ишлатиш, аҳолини ваҳимаю қўрқувга солиш, давлат ташкилот ва муассасаларини портлатиш, ҳарбий стратегик аҳамиятга эга бўлган объектларга зарар етказиш, уларни барбод этиш, давлат ва жамият арбоблари ҳаётига қасд қилиш, қотиллик қилиш, мамлакатдаги хорижий ваколатхона, ташкилотлар ва уларнинг ходимларига зўравонлик қилиш ва бошқа турдаги қўпорувчилик ишларини амалга оширади. Бундан кўринадики, терроризмнинг бирдан бир қуроли қўрқитиш ва даҳшатга солиш орқали ўз ҳукмини ўтказишдир. Таъқиб, зўравонлик, қўпорувчилик ҳар қандай инсонпарварлик ғоялари, демократик адолат тамойилларига зидлигини эътиборга олсак, терроризм қандай шаклда амалга оширилмасин, моҳиятан тараққиёт ва ривожланиш, эзгулик ва инсонийликка қарши жиноят деб баҳолаш тўғри бўлади. 
Ҳар қандай терроризмни ҳаракатга келтирадиган куч ­ моддий ва ғоявий кучдир. Бошқалар мол-мулкини зўрлик, куч ишлатиш йўли билан босиб олиш терроризмнинг моддий йўналиши бўлса, ўзгалар эркинлиги, хоҳиш-иродаси, дини, ижтимоий ҳақ-ҳуқуқларини поймол этиш ўзларининг ғоя ва турмуш тарзларини бошқаларга зўравонлик билан сингдириш, уюшмаган оломонини қулликка солишга қаратилган фаолият, ҳатти ҳаракат эса терроризмнинг ғоявий кучи, мақсад­вазифаларидир. Терроризмнинг ўзига хос хусусиятлари ҳокимият органлари ва уларнинг етакчиларига нисбатан бевосита тазйиқ ўтказиш, улар олдига қийин талаблар қўйиш, бегуноҳ одамларни асирга олиш, улар ҳаётига хавф солиш, ўзларининг қўпорувчилик хатти­ҳаракатларини кутилмаган жойларда, қўққисдан амалга ошириш, амалга оширилган жиноятларини расман тан олиш, қатъий интизом асосида ташкил этилган бошқарув тизимларига бўйсунишда акс этади. Террорчилар кишиларнинг энг муҳим ҳуқуқи-яшаш ҳуқуқини тан олмайдилар, одамларнинг ёши, жинсига бефарқ қарайдилар, уларни менсимайдилар. 2001 йил 11 сентябрь АҚШ тарихида “Қора сешанба”деб ном олган мудхиш воқеа, 2002 йил октябрида Москвадаги “Нару-Ост” маданий марказида, 2003 йил Шимолий Осетиянинг Маздак шаҳрида ҳарбий госпитални ишғол этишда содир этилган террорчилик ҳаракати, айниқса, 2004 йил сентябрида Шимолий Осетиянинг Беслан шаҳридаги фожиалар фикримизнинг далилидир.

Терроризмни келтириб чиқарадиган омиллар жамиятдаги ижтимоий-сиёсий танглик, миллий, конфессионал зиддиятлар, мамлакатдаги мафкуравий ҳуқуқий бўшлиқ, моддий қийинчиликлар, фуқароларнинг сиёсий, ҳуқуқий онг ва маданиятларини тўла шаклланиб, ривожланмагани, маҳаллий террористик гуруҳларнинг мамлакат ташқарисидаги кучлар, марказлар (масалан, Шимолий Ирландиядаги “Ирландия Республикаси армияси”, Ислом террор ҳаракатининг қудратли ҳомийси “Хамас”, Шри-Ланкадаги “Татил иллама”, Афғон “Толибонлари”) томонидан қуллаб-қувватланиши билан боғлиқдир.
Террористик уюшмаларнинг қўпорувчилик тактикаси йилдан йилга такомиллашиб бормоқда. Улар ўз ёвуз ниятларини нафақат ўқотар қуроллар, шунингдек, электромагнит нурлар, ядро ва радиоактив моддалар, кимёвий ва биологик қуролларни ишга солиш, траспорт воситаларини ишдан чиқариш каби воситалардан фойдаланмоқдалар. Терроризм кўлами нафақат алоҳида бир шахс ёки гуруҳга қаратилмай, халқ оммаси, бутун бир мамлакат, ҳаттоки жаҳон ҳамжамиятига қарши қаратилган бўлиши мумкин. Бир вақтлар алоҳида, бир­биридан ажралган ҳолда фаолият кўрсатган террорчилар эндиликда сиёсий, диний ғоя ва мақсадлар атрофида бирлашган кўплаб марказ ва ташкилотлар, йирик молиявий тузилма, улкан бизнес, кучли бошқарув аппарати, тезкор разведка хизмати, замонавий қурол-аслахалар билан қуролланган жанговор гуруҳлар, давлат ва ҳуқуқ органларига “ишончли” кишилари, махсус ўқув база ва полигонларига эга бўлган халқаро терроризм системасини ташкил этадилар. Ҳозирги пайтда халқаро терроризмнинг йиллик молиявий айланмаси 1,5 триллион долларга тенг келади. Бу дунё ялпи ички маҳсулотининг 5 фоизи демакдир. Кўриниб турибдики, халқаро терроризм глобал муаммога айланиб бормоқда. Айни бир пайтда жаҳон миқёсида унинг ҳар қандай кўринишларига қарши муросасиз кураш олиб борилмоқда. Бу соҳада халқаро муносабатларнинг муҳим субьектига айланиб улгурган ёш ва қудратли Ўзбекистон унинг Президенти И.А.Каримов катта ғайрат ва шижоат кўрсатмоқда. Ўзбекистон икки маротаба 1999 йил ЕХХТ нинг Истамбул анжуманида, 2001 йил БМТ нинг минг йиллик Саммитида БМТ таркибида террорчиликка қарши кураш халқаро марказини ташкил этиш ташаббуси билан чиқди. Давлатимиз раҳбари ўз нутқида террорчилик ва экстремизмнинг айрим кўринишлари эмас, балки энг аввало террорчиларни ташкил этаётган, йўналтираётган ҳамда уларни энг замонавий воситалар ва қуроллар билан таъминлаётган йирик молиявий ва бошқа имкониятларга эга халқаро марказларга қарата биргаликда кураш олиб борган тақдирдагина унга қарши туришимиз мумкин дея эътироф этган эдилар. Дарҳақиқат, фақат терроризмнинг ташқи кўринишларига, бегуноҳ одамларни гаровга оладиган портлатадиган ва ўлдирадиган кимсаларга қарши курашиш билангина бу офатни бартараф этиб бўлмайди. Ҳаётни ўзи шуни кўрсатмоқдаки, аввалом бор  ушбу бало қазони бирламчи манбаларига қарши курашиш даркор. Шу ўринда юртбошимиз И.А.Каримовнинг қуйидаги фикрини келтириш ўринлидир: ”Ислом диннини сиёсатга айлантираётган, ёвузлик ва террорчилик мафкурасини яратаётган кўплаб радикал ва экстремистик марказларнинг, биринчи навбатда ёшлар онгини заҳарлаб, зомбига айлантириб, улардан террорчилар тайёрлаш бўйича конвейер ташкил этаётган, халифалик тузишдек турли хом хаёлларни амалга оширишга уринаётган қабиҳ кучларнинг илдизини қирқиб ташлаш керак”.        

Халқаро террорчи кучлар қайтадан бирлашиб бош кўтараётган, ўта маккор ва ёвуз услубларни қўллаётган бугунги мураккаб вазиятда ҳаётнинг ўзи халқаро хамжамият, жумладан, минтақамизда жойлашган барча давлатлардан бу балога қарши курашда ҳамкорликни кучайтиришни, бир ёқадан бош чақариб, бундай уринишларга кескин зарба беришни, ҳар қандай тажовуз ва террорчилик хуружларининг олдини олиш, уларнинг мафкуравий заминини йўқотиш ва аввало, ёшларимизнинг қалби ва онги, соғлом тафаккури учун курашни тақозо этади.  Ҳозирги вақтда терроризмнинг тажовузидан ўзини холи ҳис қиладиган бирорта қитъа ёки давлатнинг ўзи йўқ. Худди вабо сингари Ер юзининг кўплаб мамлакатларига ёйилиб бораётган бу бало-қазо эртага кимни нишонга олишини ҳам олдиндан айтиш қийин. Ҳозирги кунда диний экстремизм мафкурасига қўпорувчилик, террорчиликка қарши курашдаги асосий вазифа аҳоли ўртасида айиқса, ёшлар билан олиб бориладиган тарғибот-ташвиқот ва тарбиявий ишларни изчил, чуқур ўйланган тизим асосида ташкил этиш ва уларнинг таъсирчанглигини кескин кучайтиришдирки, барчамиз бир тану бир жон бўлиб, терроризм ва экстремизм хавфига қарши қатъият билан кураш олиб боришимиз,”Ўз уйингни ўзинг асра” деган шиорни маъносини кенг ва чуқур англаб, гўзал ва бетакрор Ватанимизнинг тинчлиги, халқимиз осойишталигини кўз қорачиғидай сақлаш бўлиб қолмоқда.  

